MINUTI

KAMRA TAD-DEPUTATI

IT-TLETTAX-IL PARLAMENT

KUMITAT PERMANENTI DWAR IL-KONTIJIET PUBBLIĊI

LAQGĦA NRU. 24

It-Tlieta, 5 ta’ Ġunju, 2018.

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fil-4:40 p.m.

L-Onor. Kristy Debono ppresediet, skont Mozzjoni Nru. 141 tal-4 ta’ Ġunju, 2018.

PREŻENTI

L-Onor. Robert Abela, l-Onor. Clayton Bartolo, l-Onor. Alex Muscat, l-Onor. Robert Cutajar (sostitut tal-Onor. Beppe Fenech Adami); u l-Onor. Rosianne Cutajar (sostituta tal-Onor. Julia Farrugia Portelli, Segretarju Parlamentari għar-Riformi, Ċittadinanza u Simplifikazzjoni tal-Proċessi Amministrattivi); kienu preżenti.

Kien hemm preżenti wkoll u ħa sehem fid-diskussjoni, l-Onor. Jason Azzopardi.

TALBA

L-Iskrivana qalet it-talba.

MINUTI

Peress li l-Membri tal-Gvern xtaqu li jikkjarifikaw xi affarijiet mal-Awditur Ġenerali qabel ma jiġu kkonfermati l-Minuti, il-Kumitat kien sospiż fil-4:43 p.m. 

Meta l-Kumitat irriżuma fil-4:50 p.m. kien hemm qbil li l-konferma tal-Minuti ta’ Laqgħa Nru. 22 tiġi posposta għal aktar tard fis-seduta.

DISKUSSJONI DWAR IT-TALBA LI SARET MILL-MEMBRI TAL-OPPOŻIZZJONI GĦAL INVESTIGAZZJONI DWAR IS-SITWAZZJONI TAL-INGAĠĠ TA’ ĦADDIEMA FIL-WASTESERV MATUL IL-PERJODU JANNAR 2016 U ĠUNJU 2017, FLIMKIEN MAT-TALBA TAL-MEMBRI TAL-GVERN LI L-PERJODU TAĦT INVESTIGAZZJONI JIBDA MINN JANNAR 2010. (Kont.)
 
Il-Kumitat irriżuma d-diskussjoni mid-29 ta’ Mejju 2018.

L-Onor. Beppe Fenech Adami ġie msejjaħ fil-Kamra tal-Kumitat u wara li ngħata l-ġurament beda jagħti x-xhieda tiegħu.

Fis-5:50 p.m. l-Onor. Beppe Fenech Adami spiċċa jagħti x-xhieda tiegħu u kien hemm il-qbil li jekk ikun hemm il-bżonn jerġa’ jissejjaħ.

Id-diskussjoni dwar dan is-suġġett kienet interrotta u baqgħet aġġornata.

MINUTI

L-Onor. Robert Abela fakkar li fit-28 ta’ Mejju 2018, il-Membri tan-naħa tal-Gvern fuq il-Kumitat kienu bagħtu ittra liċ-Chairman tal-Kumitat b’talba sabiex il-Kumitat jiddiskuti r-rapport tal-Awditur Ġenerali intitolat “An Investigation of the Mater Dei Hospital Project”.  Huwa qal li n-naħa tal-Gvern kienet għadha trid tiddeċiedi liema rapport se jiġi diskuss wara li tagħlaq id-diskussjoni preżenti u xtaq li qabel ma tittieħed tali deċiżjoni jitlob xi kjarifiki mingħand l-Awditur Ġenerali. 

L-Onor. Abela qal li fl-Executive Summary tar-rapport imsemmi, l-Awditur Ġenerali wasal għall-konklużjoni li fil-bini tal-Isptar Mater Dei kien hemm breakdown ta’ kull sens ta’ accountability, trasparenza u governanza tajba, però ma setax jasal għal konklużjoni dwar jekk il-fondi pubbliċi ntużawx b’mod regolari fl-iżvilupp tal-isptar. Peress li l-Membri tan-naħa tal-Gvern xtaqu jiddibattu dan ir-rapport, però ma setgħux jagħmlu dan minħabba li ma kienx hemm ċerti konklużjonijiet, huwa staqsa kif l-Uffiċċju Nazzjonali tal-Verifika kien se jikkonkludi fir-rigward tat-termini li kien intalab jikkonkludi dwarhom.

L-Awditur Ġenerali qal li l-Uffiċċju tiegħu kien ingħata mandat biex jinvestiga prattikament kull spiża marbuta mal-Isptar Mater Dei, u r-rapport li kien ġie ppubblikat kien fih konklużjoni, però minkejja li marru għandi bosta entitajiet sabiex iffitxu l-evidenza, il-fatti kienu li fl-2017 u l-2018, meta ħadmu fuq il-każ, ma sabu ebda tip ta’ evidenza.

L-Onor. Robert Abela staqsa lill-Awditur Ġenerali jekk irriżultawlux fatti ġodda wara li ġie ppubblikat ir-rapport, però l-Awditur irrisponda fin-negattiv, u żied jgħid li jekk f’xi waqt titfaċċa xi evidenza ġdida, l-Uffiċċju tiegħu kien lest jerġa’ jibda jaħdem fuq l-investigazzjoni mill-ġdid.

Meta mistoqsi mill-Onor. Jason Azzopardi jekk kienx f’pożizzjoni li jistabbilixxi meta ġie nieqes l-inkartament, l-Awditur Ġenerali qal li dan ma rriżultax mill-investigazzjoni li kien għamel l-Uffiċċju tiegħu.

Il-Kumitat qabel li l-Minuti kellhom jiġu approvati fil-laqgħa li jmiss. 
Fis-6:05 p.m. iċ-Chairperson aġġornat il-Kumitat għal nhar it-Tlieta, 12 ta’ Ġunju 2018 bl-istess aġenda.  Ix-xhud kellu jiġi ndikat aktar ‘il quddiem mill-Membri tan-naħa tal-Gvern.

